
Här Claude Wiseler 

President vun der Deputéiertechamber 

19, um Krautmaart 

L-1728 Lëtzebuerg

Cliärref, de 24. August 2026 

Här President, 

esou wéi d’Chambersreglement et virgesäit, bieden ech Iech, dës parlamentaresch Fro un den Här 
Minister vum ëffentlechen Déngscht an un den Här Policeminister weiderzeleeden. 

Am Kader vun der Harmonisatioun vun den ënneschte Karriäre sinn eis verschidde Fäll gemellt 

ginn, bei deenen et zu offensichtlechen Divergenze bei der Klasséierung vu Beamte komm ass, 

obwuel dës virun der Harmonisatioun an enger identescher administrativer Situatioun waren. 

Notamment ass eis e Beispill aus der Police Lëtzebuerg bekannt, wou Beamten, déi sech virun 

der Harmonisatioun am Grad F6, Echelon 09 (266 Points indiciaires) befonnt hunn, nom Recalcul 

an de Grad F6bis, Echelon 07 (260 Points indiciaires) klasséiert goufen. Aner Beamten aus 

därselwechter Promotioun, déi sech virun der Harmonisatioun am selwechte Grad befonnt 

hunn, goufen dogéint direkt an de Grad F6bis, Echelon 10 (290 Points indiciaires) klasséiert. 

Déi betraffe Beamte maachen drop opmierksam, datt si doduerch net nëmme beim initiale 

Recalcul vun der Harmonisatioun benodeelegt goufen, mee zënterhier och all Mount mat 

engem weidere finanziellen Nodeel konfrontéiert sinn. D'Differenz vun 30 Points indiciaires vis-

à-vis vun hire Kolleegen aus därselwechter Promotioun géif engem Montant vu ronn 750 Euro 

pro Mount entspriechen. 

Ausserdeem sollen déi betraffe Beamten no enger Reklamatioun beim Centre de gestion du 

personnel et de l'organisation de l'État (CGPO) am Mee dëst Joer matgedeelt kritt hunn, datt e 

Gesetzestext am Ministère fir den ëffentlechen Déngscht virbereet géif ginn, fir esou 

Situatiounen ze korrigéieren an eng korrekt Klasséierung vun de concernéierte Beamten ze 

erméiglechen. 

An deem Kontext géif ech dem Här Minister gär follgend Froe stellen: 

1) Wéi erkläert den Här Minister, datt Beamten aus därselwechter Promotioun an aus enger

identescher administrativer Ausgankssituatioun am Kader vun der Harmonisatioun

ënnerschiddlech klasséiert goufen, esou datt déi eng op- an déi aner ofklasséiert goufen?

2) Ass dem Ministère d'Ursaach vun dësen Divergenze bekannt? Wa jo, op wat sinn dës

zeréckzeféieren?

3) Wéi vill Beamte sinn dem Ministère no aktuell vu vergläichbare Fäll betraff? 

4) Wéi eng Moossname wëllt den Här Minister huelen, fir sécherzestellen, datt esou 

Irregularitéiten an Zukunft net méi virkommen? 

5) Wéini kënnen déi betraffe Beamte mat engem rectificative Reclassement vun hirer Carrière 

rechnen? 

6) Ass virgesinn, de Recalcul vun der Harmonisatioun an d'Rectificatioun vun deene bis elo 

ausbezuelte Paie retroaktiv virzehuelen, fir de finanzielle Schued vun de betraffene 

Beamten integral auszegläichen? Wa jo, no wéi enge Modalitéiten a bannent wéi engem 

Delai? 

7) Wéi wëllt den Här Minister garantéieren, datt déi zukünfteg Recalculen a Reclassementer 

korrekt duerchgefouert ginn an datt Beamten, déi sech an enger identescher Situatioun 

befannen, och identesch klasséiert a behandelt ginn? 

 

Mat déiwem Respekt, 

 

 

 

 

 

     Michel Lemaire 

     Deputéierten 
 
 
 




